
ТАҚРИЗИ МУАССИСАИ ПЕШБАР

Донишгоҳи давлатии омӯзгории Тоҷикистон ба номи Садриддин 

Айнӣ ба диссертатсияи Низомова Саидахон Ильёсовна дар мавзуи 

“Хусусиятҳои лексикографии “Мукаддимат-ул-адаб”-и Замахшарй”, ки 

барои дарёфти дараҷаи илмии доктори фалсафа (PhD) - доктор аз рӯйи 

ихтисоси 6D021000 - Филологияи хориҷй (6D021003- Забонҳои мамолики 

хориҷии Аврупо, Осиё, Африқо, бумиёни Амрико ва Австралия (забони 

арабй))

Мутобиқати мавзуи диссертатсия бо шиносномаи ихтисоси илмӣ.

Диссертатсияи Низомова Саидахон Ильёсовна таҳқикоти илмии 

анҷомёфта ба ҳисоб рафта, ба мавзуи “Хусусиятҳои лексикографии 

“Муқаддимат-ул-адаб”-и Замахшарӣ” бахшида шудааст. Муҳтавои он барои 

дарёфти дараҷаи илмии доктори фалсафа (PhD) - доктор аз рӯйи ихтисоси 

6D021000 - Филологияи хориҷӣ (6D021003- Забонҳои мамолики хориҷии 

Аврупо, Осиё, Африқо, бумиёни Амрико ва Австралия (забони арабӣ)) пурра 

мувофиқат мекунад.

Саҳми илмии довталаб дар ҳалли масъалаи илмй ё коркарди 

проблемаи илмӣ бо арзёбии аҳаммияти он. Робитаҳои забонӣ байни Арабу 

Аҷам таърихи қадима дорад, ҳатто ин гуна тамосҳоро ба даврони тоисломӣ 

нисбат медиҳанд. Вале дар даврони густариши ислом ва бунёди тамаддуни 

исломӣ тамосҳои забонии ин ду миллат бештар гашта, додугирифтҳои зиёде 



байни забонҳои арабиву форсии тоҷикӣ сурат гирифтааст. Ба таъкиди 

донишмандон, дар ин додугирифти забонӣ нақши тарҷума бисёр нақши 

муҳим бозидааст. Чунончи иқтибос шудани бештари вожаву истилоҳоти 

фаровони арабӣ ба забони тоҷикӣ, ҳамзамон,. вомгирии забони арабӣ 

таъбирҳои форсии тоҷикиро маҳз дар раванди тарҷумаи асарҳои гуногуни 

ҳамдигарии ин ду забон сурат гирифтааст.

Дар заминаи маводи фарҳангҳои дузабона, ки як рукни муҳимми 

забони тоҷикӣ ба шумор меравад, маводи зиёде барои баррасии таърихи 

забони тоҷикӣ дар марҳилаи муайян ба ихтиёри аҳли таҳқиқ меояд. Вобаста 

ба ин, фарҳанги “Муқаддимат - ул - адаб” - и Ҷоруллоҳ Маҳмуди Замахшарӣ 

чун фарҳанги дузабона дарбаргирандаи аҳаммияти зиёд буда, мавзуи таҳқиқ 

интихоб гардидааст. Ин фарҳанг аз фарҳангҳои арабӣ - тоҷикиест, ки аз 

назари тақсимоти мавод сохтори грамматикии забони арабиро фарогир 

мебошад.

Бинобар ин, аз тарафи докторанти PhD Низомова Саидахон Ильёсовна 

дар мавзуи “Хусусиятҳои лексикографии “Муқаддимат-ул-адаб”-и 

Замахшарй” мавриди таҳқиқ қарор додани мавзуи “Муқаддимат-ул-адаб”-и 

Замахшарӣ” иқдоми шоиста арзёбӣ мешавад.

Дар муқаддима, доир ба мубрамияти мавзуи таҳқиқ, дараҷаи таҳқиқи 

мавзуи илмӣ, робитаи таҳқиқ бо барномаҳо ва мавзуъҳои илмӣ, мақсади 

таҳқиқ, вазифаҳои таҳқиқ, асосҳои назариявии таҳқиқ, асосҳои методологии 

таҳқиқ, сарчашмаҳои таҳқиқ, навгонии илмии таҳқиқ, нуктаҳои асосии ба 

ҳимоя пешниҳодшаванда, аҳаммияти назариявӣ ва амалии таҳқиқ, 

мутобиқати диссертатсия бо шиносномаи ихтисоси илмӣ, тасвиб ва 

амалисозии натиҷаҳои диссертатсия, сохтори диссертатсия оварда шудааст. 

Натиҷаҳои таҳқиқ эътимодбахш буда, аз тарафи муаллиф бевосита дар 

марҳилаҳои гуногун коркард ва баррасӣ гардидаанд.



Муаллифи диссертатсия дар мақолаҳои илмӣ ва маърӯзаҳои дар 

конференсияҳои байналхалкӣ, пешниҳодҳои худро ҷиҳати омӯзиш ва тақвият 

бахшидани ин самти то имрӯз пажуҳишнашударо ироа намудааст.

Натиҷаҳои мушаххаси илмй (бо нишон додани навгонй, аҳаммияти 

илмӣ ва амалии онҳо), ки барои он ба довталаб додани дараҷаи илмии 

дархостшаванда мумкин аст. Навгонии илмии таҳқиқ дар он ифода меёбад, 

ки мавзуи мавриди назар бори аввал ба риштаи таҳқиқ кашида шудааст. Дар 

диссертатсия арзиш ва мақоми фарҳанги “Муқаддимат-ул-адаб”-и Ҷоруллоҳ 

Маҳмуди Замахшарӣ дар заминаи баррасй ва усули бакоргирии моддаҳои 

шарҳшаванда дар фарҳангҳои дузабона, хелҳои тарҷумаи форсӣ-тоҷикии 

моддаи арабӣ дар фарҳангҳо, усули корбурди муродифоти форсӣ-тоҷикӣ дар 

шарҳ, навъҳои шарҳи моддаи луғавӣ, навъҳои лексикаи тоҷикӣ дар фарҳанг 

нишон дода шудааст. Ҳамчунин барои пурра нишон додани роҳҳо ва 

ташаккулёбии фарҳангнигории дузабонаи арабӣ-тоҷикӣ мухтасаран ба 

таърихи нигошт ва усули лексикографии бархе фарҳангҳои гурӯҳи мазкур 

низ таваҷҷуҳ гардида дар мавридҳои муайян маводи “Муқаддимат-ул-адаб” 

бо маводи фарҳангҳои мазкур бо усули қиёсӣ санҷида шудааст.

Натиҷаҳои таҳқиқоти мазкур дар омӯзишу баррасии масоили 

фарҳангнигорӣ, семинар ва курсҳои махсус' ва таълифи осори илмй- 

таҳқиқотӣ метавонад мавриди истифода қарор гирад.

Бо мақсади исботи гуфтаҳои боло метавон ба чанде аз натиҷаҳои илмии 

таҳқиқи диссертатсионӣ ишора намуд, ки барои он ба довталаб дараҷаи илмӣ 

дода шавад:

1. Ҳарчанд Маҳмуд ибни Умари Замахшарӣ адиб ва олимест, ки 

фаъолияти ӯ ҷанбаҳои мухталифро фаро мегирад, вале мавқеи луғати 

дузабонааш - “Муқаддимат-ул-адаб” дар байни дигар осораш хосса мебошад 

ва он аз ҷумлаи асарҳоест, ки фаъолияти мавсуфро ҳамчун забоншиноси 

барҷаста нишон медиҳад.



2. Фарҳангнигории дузабонаи арабӣ-тоҷикӣ аз соҳаҳое дар 

забоншиносии мо, махсусан дар риштаи лексикографияи тоҷик ба шумор 

меравад, ки камтар мавриди омӯзиш қарор гирифтааст. Дар ҳоле, ки маводи 

тоҷикии ин гуна китобҳо анбуҳе аз масоили забоншиносӣ, аз ҷумла таърихи 

забон, шевашиносӣ, морфология, синтаксис ва ғайраро фаро мегирад.

3. “Муқаддимат-ул-адаб”-и Ҷоруллоҳ Маҳмуди Замахшарӣ чун 

фарҳанги дузабона ҳовии аҳаммияти зиёд буда, дар таърихи лексикографияи 

дузабонаи мо аҳаммияти хосаеро доро мебошад. Ин фарҳанг аз фарҳангҳои 

арабӣ-тоҷикиест, ки аз назари тақсимоти мавод вобаста ба сохтори 

грамматикии забони арабй фарогир мебошад. Яъне, дар баробари фарҳанги 

дузабона будан, вазифаи дастури забониро низ дорост.

4. Фарҳанг бо сохтори вежаи худ, яъне «Танбеҳ барои хонанда аз 

муаллиф», «Дебоча», «Номҳо» (ал-Асмоъ), «Феълҳо» (ал-Афъол), «Ҳарфҳо» 

(ал-Ҳуруф), «Гардонидани номҳо» (Сарф-ул-асмоъ) ва «Гардонидани 

феълҳо» (Сарф-ул-афъол) аз дигар фарҳангҳо фарқ карда, маҳз ҳамин сохтор 

боис шудааст, то дар интихоби моддаи луғавӣ муаллиф бештар аз дигар 

фарҳангнигорон муваффақ шавад. Дар ин замина, ӯ бештар аз дигар 

фарҳангнависой муродифу шакли ҷамъи калима ва шеваҳои гуногуни 

навишти онҳоро сабт намуда, як андоза фарогирии фарҳангашро бештар 

месозад.

5. Ба тарзи алифбой овардани моддаҳои луғавии қисмати “Феъл”-и 

фарҳанг низ як заминаи ҷиддӣ барои фарҳангнависони араб ва тоҷик 

гаштааст, ки пеш аз Замашхарӣ камтар назир.дорад. Инчунин, фарогирии 

муарработу калимоти форсии тоҷикӣ як заминаи дигар дар таъсир 

расонидани он ба фарҳангнависии сирф тоҷикӣ ҳам шудааст.

6. Ҳамчунин дар фарҳанг усулҳои гуногуни тарҷума ва ташреҳи 

моддаҳои луғавӣ ба назар мерасад. Зикри ин нукта, ки Замахшарӣ усули 

ташреҳ тавассути зикри муродиф ва шакли ҷамъи калимаро аз усулҳои 



дӯстдоштаи худ дар ташреҳ қарор додааст, ҳатмӣ буда, инчунин ӯ фикри 

худро бо ҷумлаҳои арабӣ ва тоҷикй тақвият бахшиданаш бисёр ҷолиб аст.

7. Масоили фарогирии забони тоҷикии асари мавриди назар ҳам бисёр 

диққатҷалбкунанда буда, дар он тарзҳои хоси иборасозӣ ва корбасти 

фаровони калимаҳои сохтаву мураккаб ба мушоҳида гирифта мешавад. 

Инчунин, ифодаҳои шевагии тоҷикӣ ҳам дар фарҳанг мавқеи муайян доранд, 

ки ҳамаи ин боиси афзудани қимати илмии сарчашмаи мазкур ба шумор 

меравад.

Диссертант мавзуи таҳқиқро бо низоми муайяни илмӣ ба тартиб 

даровардааст, ки барои зина ба зина ҳал гардидани вазифаҳои ба миён 

гузошташуда ва дар маҷмуъ ҳосил шудани тарҳи комили пажуҳиш мусоидат 

намудаанд. Бобу фаслҳои кор паҳлуҳои гуногуни мавзуъро фаро гирифта, 

мантиқан алоқаманд мебошанд.

Муаллиф ба таҳқиқи мавзуъ бо низоми муайяни илмӣ муносибат 

намуда, ҷанбаҳои назариявй, омилҳои пайдоишу ташаккули мавзуи мазкурро 

баррасӣ намудааст.

Таҳқиқоти мазкур аз арзиши илмиву амалй холӣ набуда, он дар 

фарҳангнигории тоҷик аввалин таҳқиқот мебошад, ки ба хусусиятҳои 

лексикографии “Муқаддимат- ул - адаби” -и Замахшарӣ бахшида шудааст.

Рисолаи мазкур аз муқаддима, се боб, даҳ фасл, хулоса ва рӯйхати 

адабиёт иборат аст.

Боби аввали диссертатсия “Замахшарй ва “Муқаддимат-ул- адаб”-и 

ӯ (дар сарчашмаҳо)” ном дошта, аз се фасл таркиб ёфтааст. Дар фасли 

аввали боби якум, ки “Аз таърихи фарҳангҳои дузабонаи арабӣ - тоҷикӣ 

(форсӣ)” унвон гирифтааст, дар он ба таври мухтасар атрофи ҳадафҳо ва 

мақсадҳои фарҳангии дузабонаи арабӣ - тоҷикӣ мавриди баррасӣ қарор 

гирифтааст.

Дар фасли дувуми ин боб, ки “Мероси илмии Замахшарй ва 

“Муқаддимат- ул - адаби” - и ӯ” ном гирифтааст, диссертант дар мавриди 



сохт ва мундариҷаи “Муқаддимат -ул -адаб” - и Замахшарӣ, инчунин, нақши 

бархе донишмандони фарҳангнигорони араб дар дарозои таърих таҳқик 

анҷом додааст. Воқеан, ба қавли Муҳаммад Ҳусайни Рӯҳонӣ “Муқаддимат - 

ул - адаб” беш аз панҷ ҳазор вожаи арабӣ ва беш аз ҳафт ҳазор калимаи 

форсӣ - тоҷикиро шомил аст (рисола, с.25).

Фасли савуми ин боб - “Муқаддимат-ул-адаб” ва мақоми он дар 

рушди фарҳангнигорй” ном дошта, диссертант доир ба фарҳанги куҳани 

дузабонаи арабӣ “Муқаддимат-ул-адаб” ва дигар фарҳангҳои арабй 

маълумоти мушаххас овардааст.

Боби дувуми рисола зери унвони “Вижагиҳои лексикографии 

“Муқаддимат-ул-адаб”- и Замахшарй” буда, фарогири се фасл аст.

Фасли аввали ин боб “Сохтор ва қисматҳои фарҳанг” унвон дорад, 

диссертант дар робита ба хусусиятҳои асосии фарҳанг андешаронӣ намуда, 

инчунин, андешаву назарияҳои донишмандонро дар мавриди он ба таҳқиқ 

кашидааст.

Фасли дувуми ин боб - “Принсипи интихоб ва ҷобаҷогузории 

моддаҳои луғавй” ба баррасии хусусиятҳои фарҳангномаҳо, махсусан 

фарҳангҳои дузабона бештар бахшида шудааст. Диссертант дар ин фасл оиди 

калимаҳое, ки дар фарҳангномаҳо тули қарнҳо ҳифз шудаанд ишора намуда, 

ба танзим будани вожаҳо дар фарҳанги “Муқаддимат-ул-адаб”- и 

Замахшарӣ” таъкид мекунад.

Фасли сеюми ин боб - “Баъзе вижагихои лексикаи тоҷикии 

фарханг” унвон дошта, диссертант дар ин фасл муқоисаи луғатномаи 

мазкурро аз диду меъёрҳо ва арзиши он дар ростои ташакули забони форсй- 

тоҷикӣ шинохти луғат ва лексикаи арабӣ ва паҳлуҳои гуногуни истифодаи 

он, ишора карда, инчунин, барои ҳалли онҳо роҳкорҳое низ пешниҳод 

намудааст.

Ба қавли А. Хоҷиев “Ба назари мо, муқоисаи маводи лексикии ин 

фарҳангҳо (фарҳангҳои дузабонаи тоҷикӣ - арабӣ) бо лексикаи осори насрии 



замони худи фарҳанг (“Ac - сомӣ фӣ - л - асомӣ”), аз қабили “Сафарнома” -и 

Носири Хусрав, “Таърихи Масъудӣ” - и Абулфазли Байҳақй ё осори ахлоқӣ - 

ирфонй, мисли “Кашф-ул-маҳҷуб” ва “Асрор-ут-тавҳид” пешорӯи муҳаққиқ 

маводи зиндаи зиёдеро фароҳам меоварад, ки , барои таҳқиқи марҳилаҳои 

рушду ташаккули забони форсӣ-тоҷикии асрҳои XI- XII аҳаммияти беандоза 

доранд ” (рисола, с.87).

Боби сеюми рисола зери унвони “Усули тарҷума ва ташрехи маъно 

дар “Муқаддимат-ул-адаб”- и Замахшарй” буда, аз чор фасл иборат 

мебошад.

Дар фасли аввали ин боб - “Усули тарҷума”, таъкид мешавад, ки 

тарҷума ва ташреҳ ба масъалаи ҷобаҷогузорӣ ва сохти фарҳанг алоқамандии 

бисёр дорад. Инчунин, дар ин фасл диссертант ба баррасии тарчумаи 

маъноҳои мисолҳои ба калимаи “айнун” монанд дар фарҳанг пайдошударо 

нишон додааст. Бинобар ин, ҳама маънии ҳамаи воҳидҳои луғавии сермаъно 

дар “Муқаддимат - ул - адаб”- и Замахшарӣ” зери мавзуҳои ба худ хос чунин 

тарҷума ва сабт шудаанд.

Фасли дувуми ин боб - “Усули ташреҳи маъно дар фарҳангҳои 

дузабона” унвон дошта, диссертант усули таъйини хусусияти ташреҳшавӣ 

ва усули тарҷумаро дар фарҳангҳои дузабона ба таври кофӣ аз 

донишмандони ватанию хориҷӣ маълумоти мушаххас овардааст.

Фасли сеюми ин боб - “Истихдом аз сермаъноӣ, муродифшавй, 

ифодаҳои шевагй ва ибораҳои рехта дар шарҳи моддаи луғавӣ” унвон 

дошта, диссертант дар ин фасл муқоисаи муродифҳои форсӣ - тоҷикй ва 

муродифҳои арабиро дар фарҳангҳои дар боло зикргардида хуб баррасӣ 

намудааст.

Фасли чоруми ин боб - “Ташреҳ тавассути унсурҳои арабӣ” унвон 

дорад. Дар ин бахши рисола чанд навъи истифодаи арабиётро муаллиф дар 

фарҳанг дар зимни шарҳ баррасӣ намудааст.



Дар қисмати хулосаи рисола натиҷагириҳои диссертант аз таҳқики дар 

ин замина анҷомдодааш дар 14 банд баён гардида, оид ба истифодаи амалии 

онҳо 3 тавсия пешниҳод шудааст.

Адабиёти истифодашударо, ки ба 194 адад мерасад, диссертант бо 

назардошти хусусияти хатҳо ва бо тартиби алифбоӣ овардааст.

Дар робита ба мавзуи рисола 5 мақолаи илмӣ дар маҷаллаҳои илмии 

тақризшавандаи КОА-и назди Президенти Ҷумҳурии Тоҷикистон ба табъ 

расонидааст. Дар интишороти мазкур натиҷаҳои асосӣ, хулосаи таҳқикот ва 

пешниҳодҳои муаллиф инъикос ёфтаанд.

Эродҳо ба диссертатсия. Дар баробари дастовардҳои назаррас рисола 

аз камбудиҳо низ орӣ нест, аз ҷумла:

1. Дар шакли навишти номи китобҳои арабӣ, махсусан дар фасли 

якуми боби аввал, ки дар он номи фарҳангҳои дузабона фаровон зикр 

мешавад, хуб мешуд агар номи ин фарҳангҳо баробари шакли тоҷикӣ, яъне 

кириллии худ, бо хати арабӣ ҳам навишта мешуд.

2. Дар саросари рисола калимаи “тадқиқот” зиёд мавриди истифода 

қарор гирифтааст, ки бештар ба илмҳои дақиқ хос мебошад. Мо тавсия 

медодем, ки минбаъд ба ҷойи он “таҳқиқот” истифода шавад.

3. Дар рисола, ҳарчанд аз навиштаҳои профессор А.Мамадназаров 

зиёд истифода шудааст, дар мавриди робитаи фарҳангнигории дузабонаи 

арабӣ-тоҷикӣ бо фарҳангнигории дузабонаи арабӣ-англисӣ ва ё арабӣ - русй 

сухан нарафтааст.

4. Дар таҳқиқот дар мавриди сохтори фарҳанг ҳамчун фарҳанги 

дузабона таваҷҷуҳ шуда, асоси самти таҳқиқ бар он равона гардидааст. Дар 

ҳоле, ки худи муҳаққиқ онро ҳамчун дастур низ гуфта, вале дар бораи 

хусусиятҳои дастурии он камтар ҳарф мезанад. Ба андешаи мо, мебояд як 

сархати алоҳида дар бораи хусусиятҳои дастури забони арабӣ будани ин 

фарҳанг низ таваҷҷуҳ зоҳир шавад.



5. Дар фасли “Ташреҳи муфассал ва баъзе хусусиятҳои дигари 

ташреҳи моддаи луғавӣ дар фарҳанг” муаллифи рисола тарҷумаи як силсила 

ҷумлаҳои арабиро, аз ҷумла дар саҳифаҳои 138, 139 ва ғ. наовардааст.

6. Унификатсия дар навишти арабии ҷумлаву ибораҳо риоя 

нашудааст. Ҳамчунин, тарзи овардани номи олимони машҳур ба ду гуна аст, 

ки бояд ислоҳ пазирад.

Норасоиҳои мазкур ҷузъӣ буда, ахамияти илмии таҳқиқи анҷомдодаро 

кам намекунанд. Рисола таҳқиқи мукаммали баанҷомрасида буда, аз 

тахассуси баланди докторанти PhD Низомова Саидахон Ильёсовна дар 

забонҳои арабӣ ва форсии тоҷикӣ ва огоҳии зиёд доштани ӯ дар ин самт 

дарак медиҳад.

Мутобиқати тахассуси илмии довталаб ба дараҷаи илмӣ.

Диссертатсияи Низомова Саидахон Ильёсовна дар мавзуи 

“Хусусиятҳои лексикографии “Муқаддимат-ул-адаб”-и Замахшарӣ”, ба 

талаботи бандҳои 31, 33, 34 ва 35-и Тартиби додани дараҷаҳои илмӣ, ки бо 

Қарори Ҳукумати Ҷумҳурии Тоҷикистон аз 30.06.2021, таҳти №267 тасдиқ 

шудааст, пурра ҷавобгӯ буда, муаллифи он сазовори дарёфти дараҷаи илмии 

доктори фалсафа (PhD) - доктор аз рӯйи ихтисоси 6D021000 - Филологияи 

хориҷӣ (60021003-3абонҳои мамолики хориҷии Аврупо, Осиё, Африқо, 

бумиёни Амрико ва Австралия (забони арабӣ)) мебошад.

Автореферати рисола ва мақолаҳои бачопрасонидаи докторанти PhD 

Низомова Саидахон Ильёсовна муҳтавои асосии рисоларо инъикос менамояд.

Тақризи муассисаи пешбар дар асоси муқаррароти мавҷуда, махсусан, 

бандҳои 76, 77, 79, 81-и Тартиби додани дараҷаҳои илмӣ, ки бо Қарори 

Ҳукумати Ҷумҳурии Тоҷикистон аз 30.06.2021, таҳти №267 тасдиқ шудааст, 

таҳия ва пешниҳод гардидааст.

Тақриз аз ҷониби Раҷабов Абубакр - номзади илми филология, дотсенти 

кафедраи назария ва амалияи забоншиносии ДДОТ ба номи С.Айнӣ омода 

шуда, дар маҷлиси кафедраи мазкур муҳокима ва ҷонибдорӣ шудааст.



Дар ҷаласаи кафедра иштирок доштанд: 9 нафар. Натиҷаи овоздиҳӣ: 

“тарафдор” - 9 нафар, “зид” - нест, “бетараф” - нест. Суратҷаласаи кафедра 

15-уми декабри соли 2023, қарори №4 бо иштироки докторант муҳокима ва

қабул гардид.

Раиси ҷаласа:
Мудири кафедраи назария ва 
амалияи забоншиносии ДДОТ 
ба номи С. Айнӣ, номзади илми 
филология, дотсент Шерализода Адолат

[ Шералӣ

Эксперт:
Номзади илми филология, дотсенти 
кафедраи назария ва амалияи 
забоншиносии ДДОТ ба номи С. Айн Раҷабов Абубакр

Ашурович

Котиби илмии ҷаласа:
Номзади илми филология, дотсенти 
кафедраи назария ва амалияи 
забоншиносии ДДОТ ба номи С.Айнӣ Юсупов Шоҳин 

Раҳимбердиевич

Имзоҳои дотсентон А Шерализода, Раҷабов А. ва
Ш. Юсуповро тасдиқ мекунам:
Сардори раёсати кадрҳо ва корҳои махсуси
ДДОТ ба номи С.Айнӣ /^^^^^^Мустафозода Абдукарим

18 декабри соли 2023
Суроғаи муассисаи пешбар:
734025, Ҷумурии Тоҷикистон, __ "4^^
ш.Душанбе, хиёбони Рӯдакӣ, 21,
ДДОТ ба номи С.Айнӣ.
Телефон: 938 -70-17-20. E-mail: zobit@list.ru.

ог/ ■^ДРҲО 
АКОРҲОИ 
МАХСУС

Q

mailto:zobit@list.ru

